
Naalakkersuisut Avannaata Kommunia suleqatigalugu UKA 2028-mut  

kingusinnerpaamik Uummannami Upernavimmilu BAT-mik piumasaqaatinik  

naammassinnittunik nutaaliaasunik eqqakkanik ikuallaavinnik pilersitsinissamut  

periarfissat pillugit aalajangiinissamut tunngavissiamik nutarsagaasumik iliuusissanullu  

pilersaarummik suliaqarnissamik saqqummiussinissamillu peqquneqassasut  

Inatsisartut aalajangiiffigisassaattut siunnersuut. Aalajangiinissamut tunngavissiami  

Uummannami Upernavimmilu ikuallaavinnik pilersitsinissamut periarfissat nuna  

tamakkerlugu eqqakkanik assartuinissamik aaqqiissummut sanilliunneqassapput.  

Sanilliussinermi aningaasaqarneq, avatangiisinut sunniutit, eqqakkat annertussusaat,  

ingerlatsineq, assartuineq, sikusarnera, aningaasaliinissamut periarfissat kiisalu  

ikuallaanermit kissap atorneqarsinnaanera ilaatinneqassapput.  

(Inatsisartunut ilaasortaq Aqqalu C. Jerimiassen, Atassut) 
 

Akissuteqaat 
(Avatangiisinut, Pinngortitamut, Nukissiuutinut Ilisimatusarnermullu Naalakkersuisoq) 

 

 

 

Aappassaaneerneqarnera 

 
Naalakkersuisut Eqqissisimatitsinermut Avatangiisinullu Ataatsimiititaliaq isumaliutissiissummik 

sukumiisumik suliaqarneranut qutsavigaat.  

 

Naalakkersuisut maluginiarpaat Ataatsimiititaliami amerlanerussuteqartut, tassa Demokraatit aamma 

Inuit Ataqatigiit, Naalakkersuisut allannguutissatut siunnersuutaata akuersissutigineqarnissaa 

inassutigigaat.  

 

Naalakkersuisut Ataatsimiititaliap oqaaseqaataanut isumaqataapput. Naalakkersuisut ilisimavaat 

eqqagassalerinermi attaveqaatersuutitigut pissutsinik silallu pissusiata allanngoriartorneranik 

pissuteqartunik unammilligassaqartoq, tamannalu eqqakkanik katersuuttoqarneranik 

kinguneqarsinnaalluni, inuttaasunut, avatangiisinut pinngortitamullu akornutaasumik.  

 

Taamaattumillu Ataatsimiititaliap erseqqissaatigisaattut, siunnersuutit tamakkiisumik isigalugit 

eqqagassalerinermut sinaakkutinik pitsanngorsaanissamut avatangiisinullu illersuinissamut 

pisussaaffimmik attassiinnarnissamut ataatsimoorussamik kissaateqartoqarnera pitsaasuuvoq.  

 

Naalakkersuisut Siumup ikinnerussuteqarluni oqaaseqaataanut ataasiakkaanik oqaaseqaatissaqarput.  

 

Nuummi Sisimiunilu ikuallaaviit marluk peqqissutimut avatangiisinullu illersuinissaq tunngavigalugu 

akuersissuteqarfigineqarsimapput.  

 

Attaveqaasersuutitigut unammilligassat aaqqiiviginiarlugit Royal Arctic Line (RAL) aamma ESANI 

A/S suleqatigiillutik misileraallutik suliniummik ingerlatsipput. Misileraalluni suliniutip siunertaraa 

RAL-ip umiarsuaasa inoqarfinnit mikinerusunit nunallu immikkoortuini avinngarusimasuniittunit 

eqqakkanik assartuinissamut periarfissanik misissuinissaq, taamaalilluni eqqakkanik ataavartumik 

isumaginninnissaq anguniarlugu. 

Taamatut oqaaseqareerlunga Naalakkersuisut sinnerlugu allannguutissatut siunnersuut 

akuersissutigineqassasoq inassutigaara.  


